
				EIN DAG KJEM TROLLA TILBAKE

				(Vassfaret 1995)

				I hjartet av Vassfaret ligg ei gamal kvern og ei stove der ein må krype inn på knea og sova på plankegolvet. Plassen er eit kjært reir for skogvandrarar til overnatting. Du høyrer suset frå elva og kjenn deg som i villeste villmarka.
Men i eit slag misforstått turist tiltak har ein sett opp tavler og rettleiingar langs med skogsvegar heilt inn hit. Det er nok godt meint, men for mange av oss kjens det som at ein mista villmarka, trolla og stemninga. Det er nett som om ein søv på Folkemuseet i Oslo.

				Det ligg ei bok i den låge stova der du kan skriva inn ei helsing. Eg ausa ut or meg protestane mine då eg skreiv de her versa. Eg læst som var eg sjølv eit troll og såg fram til at han Adam og borna hans skulle døy ut, og at dei andre skulle få att verda som Adam øydeleggjar.

				Eg har budd i Hedalen i mange år sidan den tida. Og eg kan sjå det meir frå skogeigaranes side no. Men eg vil dela denne kjensla eg hadde den gongen. Kanskje andre har kjent det som eg?

				Ein dag kjem trolla tilbake,
og nøkken skal syngja sin song.
Ein dag byrjar fisken å vake.
Alt blir som det var eingong.

				For asfalt og biler og vegar
og alt det han Adam har gjort
med det som trolla eiger
det feiar naturen bort.

				Når Adam er borte frå jorda
skal trea hyle av fryd.
og fjella skal hoppa av glede.
Det vert grønt frå nord til syd.

				Det eine som truger planeten
er mennesket sitt skaparverk.
Det klarar trolla seg utan.
For dei er det berre no herk.

				Ein gong skal skogane susa.
Ein gong er han Adam glømt.
Dei andre tek jorda tilbake,
dei Adam har kalla skrømt.

				VED FAR SIN GRAV (1954)

				Far min døydde då eg var 18 år gamal. Han var 60, og eg tykte han var gamal. No er eg 80 og skjønnar meir enn før av tankane hans og trua hans. Han var glad i naturen, og djuptenkt. Fyrst då han ikkje var meir, byrja det gå opp for meg kva han hadde tydd for meg. Eg var einaste barnet, og ættekjensla var stor og viktig i slekta til far min.
Eg kjende ikkje sorga med ein gong. Etter gymnastida fekk eg jobb i skogen hos Løvenskiold som praktikant til skogskulen. Av det eg tente kjøpte eg ein gravstein til grava og fekk namnet hans hogd inn der. Det var ei flat, grov helle av granitt. Og han står der så lenge eg er i live og oppegåande.

				[image: 03.jpg]

				

				

				

				Sjå, år er gått vekk som ein vind over meg.
Eg står her i dag med eit minne.
Eit minne om åra som gjekk om deg,
ei von om at eg skal deg finne
når freds dagen eingong vil rinne.

				Eg reiste ein bauta i svarte jord
som av sveitte og skogsus er vunne,
og der grov eg inn dei to kjæraste ord
som av meg i livet er funne.
Men endå ein bauta skal minna om deg:
Det livet du gav meg
og ætta i meg.

				Sjå, kroppen er daud,
men anden han lever,
der oppe hjå Allfar,
her nede i meg.

				Med hjarta, med hovud 
og to gode never
skal eg halda fram på den same veg.
Og aldri skal far min ved meg turva skjemmast.
Og aldri skal trua i ætta vår glemmast.

				

				

				

				

				

				

				

				

				

				

				

				

				

				

				

				

			

		

	
		
			
				DEI BÅLA ME BRENDE  (1952)

				Far min og eg kunne hatt så mykje meir i saman. Me var begge glad i skog og mark, men me fór helst aleine. Som smågut tok han meg med på turar i skog og mark. Og eg hugsar ein tur me hadde i lag frå Augland i Vågsbygd opp Setesdalen, opp til ættebygda ved Hornes og vidare opp til Bykle. Då kom me så nær einannan at det er som eit kjært og godt minne til i dag. Eg skreiv dette i sorga etter far min. det er ein ungguts enkle tankar. 

				Du einsame time,
du einsame natt,
då tankar og draumar hugen min batt,
då tanken flaug denne kjende veg;
attende til deg.

				Hugsar du, far min
dei båla me brende
i svartaste skogen ved fossar og tjøn,
då bålet mot himmelen eldgneistar sende,
og kring oss stod skogen tett og grøn?

				Hugsar du far min då sist gong eg satt
og tala med deg om den tida?
Eg hugsar det vel, og eg hugsar at
me aldri fekk talast ved sida.

